
ATASSUT INATSISARTUNI 

 

ATASSUT      UPA15/89-1 

Siverth K. Heilmann     12.03.2015. 

 

Aalisarneq pillugu Inatsisartut inatsisaata allanngortinnera pillugu Inatsisartut inatsisaat nr. 

xx, xx.xx 2015-imeersoq. 

(Aalisarnermut, Piniarnermut Nunanlerinermullu Naalakkersuisoq) 

 

Aallaqqaammut oqaatigissavarput, sinerissap qanittuani qaleralinniarnermi, aalisariutit 

pisaqarsinnaassusiata Inatsisartut inatsisaata § 10-mi Naalakkersuisut allannguuteqartitsiniarnerat 

Atassut-miit tunngaviatigut taperseratsigit. 

 

Aalisagarpassuaqarnerata nalaani killilersuisoqanngikkallarmat kikkulluunniit aalisarsinnaallutillu 

tunisisinnaasarnerat atuussimanera qaangiunnikuuvoq, aalisakkat pinngortitap allanngorarneranik 

kinguneqartumik tammakarsimanerat pissutaalluni. Pisassiisalerneq inuussutissarsiutigivillugulu 

aalisartut salliutinneqartarnerat tunisisarnerallu politikkikkut naleqqussaasariaqarsimanerput 

avaqqunneqarsinnaasimanngilaq. 

 

Atassumilli ukiorpassuanngortuni raajat qaleralinnillu pisassiisiissutigineqartut 

tamakkerneqaraangata nuannaarutigisarparput, naak tunitsivitsigut pitsaanerpaamik 

atugassaqartitsisoqanngikkaluartoq. Pisassiissutit ikilisinneqarnissaat inassutigineqartuaraluarpoq, 

naak ilaatigut pisussutit uumassusillit pinngortitap aalisarsinnaaneq piniarsinnaanerillu 

killilersortuaraat. 

 

Nungukkiartuutaanngitsumik aalisartitsinissaq pingaartinneqarnera Atassut-miit isumaqatigaarput, 

nalunngilarpulli piffiit ilaanni qaleraleqarfiusuni tattoqisaaffiusumik aalisartitsisoqartartoq 

peqassuseq illersorneqarpasinngivilluni. Taamaattuminguna Atassummit qangaaniilli 

aalisartitsinerup siaarnerunissaanut aammalu aalisakkanik allanik aalisartitsinissamut 

periarfissaasinnaasunik tunitsiviutitta namminersortullu piumassuseqartut 

aqqutissiuunneqarnerunissaanut politikkikkut eqaannerusumik ingerlatsisoqarnissaanut 

suleqatiserinnittuartugut. 

Atassut-miit suli takorloorparput, immatta kissarnerulernerata kingunerisaanik, aalisagarpassuit 

imatut utersaartigiumaartut, pisassiisarnerit killilersuisarnerillu minnerpaamiitinneqanngikkunik 

pisariaarukkumaartoq. Nunami suliffiit ataavartut aalisartullu tunitsiviinik aaqqissuussinerit 

susassaqartut peqataannitsigut pitsaaqisumik angusaqartoqarsinnaasarpoq, nunattalu sinnerani 

pitsaaqutit sanngeequtillu eqeersimaarfigigaanni angusassaq killeqanngilaq. 

 

Atassut-miit isumaqarpugut, kilisaatini inuttaasartut inuttaagallarsimanerinnaaluunniit 

pissutigiinnarlugu minnerunngitsumillu aalisariuteqarunik umiatsiaaraqarunik 

aalisartoqatiminnisuulli tunisassiorfinnut mattunneqartariaqanngitsut. Ilaatigut inuunertik tamaat 

aalisartuusimasut utoqqalinertilli pissutigalugu utoqqalinersiaqalersimasut aalisaannarnissaminnut 

periarfissaqartittuarnissaat ammaffigineqartariaqartoq Atassut-miit isumaqarpugut.  

 

Kiisalu inoqarpoq suliffeerunnertik utoqqalinertilluunniit pissutigalugu umiatsiaararsornermikkut 

annikitsuinnarmik aalisakkanik tunisisinnaanermikkut periarfissaqarusukkaluartut, ajoraluartumilli 

inuussutissarsiutigivillugu aalisartuunissamik piniartuunissamillu piumasaqaateqartoqarneq 

pissutigalugu mattusimaneqartut. Utoqqalinersiuteqalersimaneq pissutigiinnarlugu allatuulli 

pilersugaqartut tapertaralugu akileraartartutuulli periarfissinneqartariaqartut Atassut-miit inatsisip 

kingusinnerusukkut tamakkiinerusumik aaqqissuuteqqinnissaanut kaammattuuteqarnerput 

paaseqquvarput. 

 

Taamatulli oqareerluta Atassut-miit aamma erseqqissaatigissavarput killilersuisoqartariaqarfimmi 

aalisarnermik inuussutissarsiuteqavissut aammalu tapertaralugu aalisanikkut isertitsisartut ilaatigut 

aamma immikkut aaqqissuussiffigineqartariaqarsinnaanerat pisariaqartinneqarsimammat aammalu 

sumiiffinni aalajangersimasuni aalisariaatsit aalajangersimasut erseqqinnerusumik 

piumasaqaatitalersorneqarsinnaanissaat ullumikkumit annertunerusumik Naalakkersuisut 

aalajangersaaffigissallugit pisariaqartissimagaat tunngavisumik taperseratsigu, taamaattorli aamma 

pingaartipparput aalajangersaanerit pilersinnagit susassaqartut sapinngisamik annerpaamik 

peqataatinneqarnissaat aamma qulakkeerneqassasoq pingaartillutigu. 

Taamatut oqaaseqarluta Atassut-miit aalajangiiffigisassatut siunnersuut tunngaviusumik 

taperserparput. Ilanngullugu inassutigissavarput siunnersuutip aappassaaneerneqannginnerani 

Inatsisartut Aalisarnermut Piniarnerlu Ataatsimiititaliaannut suliassanngortinneqassasoq. 

 

 

 

 

 

 

 

 

 


